
Annotatsiya 

Ushbu maqolada mintaqada investitsiya faoliyatini faollashtirish jarayonini 

modellashtirishga oid uslubiy yondashuvlar tahlil qilinadi. Investitsiya faolligining 

oshishi hududlarning barqaror iqtisodiy rivojlanishiga koʻrsatadigan taʼsiri, mavjud 

muammolar hamda ularni bartaraf etish choralari koʻrib chiqiladi. Shuningdek, 

investitsiya jarayonining ijtimoiy, iqtisodiy va ekologik samaradorligi tahlil qilinib, 

mintaqaviy iqtisodiyotda investitsiya muhitini yaxshilashning asosiy yoʻnalishlari 

taklif etiladi. 

Kalit soʻzlar: investitsiya faolligi, mintaqaviy iqtisodiyot, barqaror rivojlanish, 

iqtisodiy samaradorlik, ijtimoiy samaradorlik, ekologik muhit. 

Аннотация 
В данной статье анализируются методологические подходы к 

моделированию процесса активизации инвестиционной деятельности в регионе. 

Рассматривается влияние роста инвестиционной активности на устойчивое 

экономическое развитие территорий, существующие проблемы и меры по их 

устранению. Кроме того, проводится анализ социальной, экономической и 

экологической эффективности инвестиционного процесса, а также предлагаются 

основные направления по улучшению инвестиционного климата в региональной 

экономике. 

Ключевые слова: инвестиционная активность, региональная экономика, 

устойчивое развитие, экономическая эффективность, социальная 

эффективность, экологическая среда. 

Abstract 

This article analyzes methodological approaches to modeling the process of 

enhancing investment activity in the region. It examines the impact of increased 

investment activity on the sustainable economic development of territories, identifies 

existing challenges, and proposes measures to address them. Furthermore, the social, 

economic, and environmental efficiency of the investment process is analyzed, and key 

directions for improving the investment climate in regional economies are suggested. 

Keywords: investment activity, regional economy, sustainable development, 

economic efficiency, social efficiency, environmental environment. 

KIRISH 

Jahon iqtisodiyotida globallashuv jarayonlarining jadal surʼatlar bilan rivojlanishi 

sharoitida investitsiya faoliyatini faollashtirish va uni samarali boshqarish har bir 

davlatning iqtisodiy siyosatida asosiy ustuvor yoʻnalishlardan biri sifatida eʼtirof 

etilmoqda. Ayniqsa, rivojlanayotgan mamlakatlar va ularning hududlari uchun 

investitsiya faoliyatini kuchaytirish iqtisodiy barqarorlikni taʼminlash va 

raqobatbardosh iqtisodiyotni shakllantirishning muhim sharti hisoblanadi. Jahon banki 

va xalqaro moliya institutlari hisobotlariga koʻra, hududlarning investitsion 

jozibadorligini oshirish — iqtisodiy oʻsishni jadallashtirish, bandlik darajasini oshirish 

va aholining turmush farovonligini yaxshilash uchun muhim omil sifatida xizmat qiladi 

[1]. 

Oʻzbekiston Respublikasi Prezidenti tomonidan soʻnggi yillarda qabul qilingan 

qaror va farmonlarda investitsiya faoliyatini faollashtirish hamda investitsiya muhitini 

yaxshilashga alohida eʼtibor qaratilgan. Jumladan, Oʻzbekiston Respublikasi 

Prezidentining 2022-yil 28-yanvar PF-60-son "2022–2026-yillarga moʻljallangan 

Yangi Oʻzbekistonning taraqqiyot strategiyasi toʻgʻrisida"gi Farmoni investitsiya 

faoliyatini samarali boshqarish va uni rivojlantirish uchun amaliy mexanizmlar hamda 

aniq vazifalarni belgilab bergan [4]. 

Namangan viloyati respublikaning iqtisodiy jihatdan rivojlanib borayotgan 

hududlaridan biri boʻlib, uning iqtisodiy oʻsish surʼatlarini barqaror taʼminlashda 

investitsiya oqimini jalb qilish muhim ahamiyatga ega. Mintaqaning geografik 

joylashuvi, tabiiy-iqtisodiy imkoniyatlari hamda resurslar bilan taʼminlanganligi 

hududning investitsiya salohiyatini yanada oshiradi. Shunga qaramay, viloyatda 

investitsiya faoliyatini faollashtirish boʻyicha samarali tashkiliy-iqtisodiy 

mexanizmlarni joriy etish zarurati mavjud. Ayniqsa, xorijiy va mahalliy 

investitsiyalarni jalb qilishning zamonaviy modellari hamda mexanizmlarini ishlab 

chiqish va amaliyotga tatbiq etish orqali mintaqaning iqtisodiy rivojlanishini 

taʼminlash dolzarb vazifalardan biri sanaladi. 

Oʻzbekiston iqtisodiy modernizatsiya bosqichiga oʻtayotgan hozirgi davrda 

mintaqaviy investitsiya faoliyatining faollashtirilishi barqaror rivojlanish va ijtimoiy-

iqtisodiy tenglikni taʼminlashda hal qiluvchi omillardan biriga aylanmoqda. Namangan 

viloyati misolida olib borilgan tadqiqotlar investitsion muhitning kompleks bahosi va 

omillarni modellashtirish zarurligini koʻrsatmoqda. Bu esa mintaqaviy tafovutlar, 

sarmoya oqimining notekis taqsimlanishi, mahalliy infratuzilmaning rivojlanish 

darajasi kabi masalalarni chuqur tahlil qilishni taqozo etadi. 

Maqolaning maqsadi — Namangan viloyati misolida investitsiya faoliyatini 

faollashtiruvchi omillarni aniqlash hamda ularning investitsiya oqimiga taʼsirini 

ekonometrik modellashtirish orqali baholashdan iborat. Mazkur yondashuv hududiy 

investitsion siyosatni takomillashtirish uchun zarur boʻlgan ilmiy asoslarni 

shakllantirishga xizmat qiladi. 

ADABIYOTLAR SHARHI 

Investitsiya faoliyatini faollashtirish va uni samarali boshqarish jarayonlarini 

tadqiq etishda xalqaro va mahalliy olimlar tomonidan olib borilgan koʻplab ilmiy ishlar 

mavjud boʻlib, ushbu sohadagi tadqiqotlar metodik va nazariy jihatdan muhim 

ahamiyat kasb etadi. 

Oʻzbekiston Respublikasida investitsiya muhitini yaxshilash va investitsion 

faoliyatni rivojlantirish boʻyicha Prezident qaror hamda farmonlari investitsion 

faoliyatni boshqarishning zamonaviy mexanizmlarini yaratish uchun asos boʻlib 

xizmat qilmoqda [4]. Jahon banki va boshqa xalqaro moliya institutlari tomonidan chop 

etilgan hisobotlarda investitsion muhit hamda investitsiya faoliyatini samarali 

boshqarishning xalqaro tajribasi keng yoritilgan boʻlib, ularning tahlili asosida 

investitsiya siyosatini shakllantirish va amalga oshirishning ilgʻor mexanizmlari taklif 

etilgan [5]. 

Xalqaro iqtisodiyot va investitsiya faoliyatini rivojlantirish sohasida Jeffery D. 

Sachs tomonidan yozilgan The Age of Sustainable Development nomli asarda barqaror 

iqtisodiy rivojlanishni taʼminlash va investitsiya faoliyatini samarali boshqarish 

boʻyicha xalqaro tajriba batafsil tahlil qilingan [6]. Shuningdek, D. H. Meadows va 

uning hamkorlari tomonidan tayyorlangan Limits to Growth: The 30-Year Update 

asarida resurslardan oqilona foydalanish va iqtisodiy rivojlanishni ekologik xavfsizlik 

bilan uygʻunlashtirish masalalari keng yoritilgan [7]. 

Mahalliy olimlardan Joʻrayev M. va Qodirov S. tomonidan olib borilgan 

tadqiqotlarda Oʻzbekiston hududlarida investitsion faoliyatni rivojlantirish va ekologik 

xavfsizlikni taʼminlash mexanizmlari amaliy jihatdan chuqur tahlil qilinib, aniq 

tavsiyalar ishlab chiqilgan [8][9]. Shuningdek, Hasanov A. tomonidan ishlab chiqilgan 

iqtisodiyotni ekologik jihatdan samarali boshqarish boʻyicha metodik yondashuvlar 

mamlakatimiz sharoitiga moslashtirilgan holda taklif etilgan boʻlib, bu jihatdan 

ahamiyatlidir [10]. 

Oʻzbekiston Respublikasining Namangan viloyati hokimligi tomonidan 

tayyorlangan hududning iqtisodiy rivojlanish strategiyalarida investitsiyalarni jalb 

qilish va ularning samaradorligini oshirish boʻyicha amaliy chora-tadbirlar ishlab 

chiqilgan boʻlib, bu tadqiqot mavzusining dolzarbligini yana bir bor tasdiqlaydi [11]. 

Shu bilan birga, xalqaro tashkilotlardan Jahon bankining Global Investment 

Competitiveness Report 2022–2023 hisobotida investitsiya faoliyatini faollashtirish 

boʻyicha xalqaro standartlar va ilgʻor tajribalar batafsil yoritilgan boʻlib, bu metodik 

tavsiyalarni mintaqa sharoitida qoʻllash imkoniyatlarini oshiradi [12]. 

Mahalliy iqtisodchilar Vahobov A.V. va Hajibakiev Sh.X. tomonidan 

tayyorlangan Yashil iqtisodiyot darsligida esa ekologik xavfsizlikni taʼminlash hamda 

yashil investitsiyalarni jalb qilish mexanizmlari keng qamrovli tahlil qilingan boʻlib, 

bu yoʻnalishdagi amaliy tavsiyalar tadqiqot uchun muhim ahamiyat kasb etadi [13]. 

Hududiy iqtisodiyot va ekologik xavfsizlikni taʼminlash masalalari boʻyicha olib 

borilgan xalqaro va mahalliy tadqiqotlarning natijalari ulardan foydalanish yoʻllarini 

shakllantirish uchun ilmiy asos boʻlib xizmat qiladi. 

METODOLOGIYA 

Mazkur tadqiqot metodologiyasi nazariy va amaliy jihatdan keng qamrovli 

asoslanib, mintaqada investitsiya faoliyatini faollashtirish jarayonlarini kompleks tahlil 

qilishga yoʻnaltirilgan. Tadqiqot davomida ilmiy-nazariy manbalar, xorijiy va mahalliy 

tadqiqotlar, xalqaro moliya institutlari va tashkilotlarning hisobotlari hamda statistik 

maʼlumotlardan foydalaniladi. 

Shuningdek, iqtisodiy modellashtirish usullari, qiyosiy-tahliliy va statistik tahlil 

asosida Namangan viloyatida investitsiya faoliyatini rivojlantirishning hududiy 

xususiyatlari aniqlanadi va ular xalqaro ilgʻor tajribalar bilan solishtiriladi. SWOT-

tahlil orqali investitsiya faoliyatining mintaqaviy rivojlanishdagi kuchli va zaif 

tomonlari, mavjud imkoniyatlar hamda tahdidlar chuqur oʻrganilib, investitsiyalarni 

jalb qilishning samarali strategiyalarini shakllantirish uchun zarur asoslar ishlab 

chiqiladi. 

Ekspert baholari, induktiv va deduktiv tahlil usullari orqali mavjud nazariyalar 

amaliy holatlar bilan bogʻlanadi va bu orqali tadqiqot natijalarining ilmiy 

asoslanganligi hamda amaliy samaradorligi taʼminlanadi. Ushbu maqola doirasida 

Namangan viloyatida investitsiya faoliyatini faollashtirish jarayonlarini iqtisodiy 

modellashtirish orqali tahlil qilish, mavjud muammolarni aniqlash va ularni hal etish 

boʻyicha aniq ilmiy-amaliy tavsiyalar ishlab chiqish koʻzda tutilgan. Tadqiqotda 

xorijiy va mahalliy tajriba, xalqaro moliya institutlarining metodikalari hamda 

iqtisodiy modellashtirishning zamonaviy usullaridan foydalanilgan boʻlib, 

mintaqaning iqtisodiy salohiyatini oshirish, investitsiya muhitini yaxshilash va 

hududda barqaror iqtisodiy rivojlanishni taʼminlash yoʻnalishida aniq natijalarga 

erishish kutilmoqda. 

TAHLIL VA NATIJALAR 

Soʻnggi yillarda investitsiya faoliyatini rivojlantirish boʻyicha turli xil 

yondashuvlar shakllanmoqda. Xalqaro miqyosda barqaror rivojlanish vazifalariga 

muvofiq investitsiya siyosatini shakllantirish tendensiyasi kuzatilmoqda. L. 

Fedulovning fikricha, ijtimoiy va ekologik investitsiyalarning faollashuvi global 

miqyosda kuzatilmoqda. Shu bilan birga, Yu. Makogon investitsiya faoliyatini 

ekologiya, iqtisodiy modernizatsiya va ijtimoiy dasturlarni rivojlantirish bilan 

bogʻlaydi. O.V. Chernikovaning taʼkidlashicha, investitsiya jarayoni qanchalik faol 

boʻlsa, iqtisodiy rivojlanish shunchalik tez amalga oshadi. 

Shuningdek, mintaqaviy iqtisodiyot sohasida olib borilgan tadqiqotlar 

investitsiyalarning uzoq muddatli iqtisodiy barqarorlikka ijobiy taʼsir koʻrsatishini 

tasdiqlaydi. Investitsion iqlimni yaxshilash uchun davlat tomonidan turli soliq 

imtiyozlari, subsidiyalar va infratuzilmaviy loyihalarning amalga oshirilishi muhim 

ahamiyat kasb etadi. 

Tadqiqotda 2010–2024-yillar oraligʻida Namangan viloyatining iqtisodiy 

koʻrsatkichlari tahlil qilindi. Dastlabki bosqichda investitsion faollikni belgilovchi 11 

ta omil guruhi ajratildi: yalpi hududiy mahsulot, demografik holat, mehnat bozori, 

tadbirkorlik faoliyati, qurilish, transport va aloqa, tashqi va ichki savdo, taʼlim, fan va 

innovatsiyalar. Har bir guruhga tegishli koʻrsatkichlar normalashtirilib, 

standartlashtirish formulalari yordamida integral baholash koʻrsatkichi hisoblab 

chiqildi. 

Korrelyatsiya tahlili orqali omillar oʻzaro bogʻliqlik darajasiga koʻra baholandi. 

Koʻp omilli regressiya modeli EViews dasturida tuzilgan. Shahar aholisi ulushi (X₁), 

uy-joylarni foydalanishga topshirish (X₂) va ulgurji savdo korxonalarining aylanmasi 

(X₃) asosiy taʼsirchan omillar sifatida tanlab olingan. 

Model:  

LnY = -2.25LnX1 + 1.08LnX2 + 0.2LnX3 + 27.1 

Ushbu model investitsiyalarning aholi jon boshiga toʻgʻri keladigan hajmiga 

taʼsirini miqdoriy baholash imkonini beradi. Hozirgi bosqichda investitsiya faoliyati 

nafaqat investor, balki butun jamiyat ehtiyojlarini qondirish nuqtai nazaridan tobora 

kengroq yoritilmoqda. Investorning asosiy maqsadi — qoʻyilgan resurslardan, xususan 

daromaddan, maksimal naflilik olishdir. Zamonaviy investitsiya nazariyalarida asosiy 

eʼtibor ularning samaradorligi va ijtimoiy foydali natijalarga qaratilmoqda. 

Iqtisodiy yoʻnaltirilgan investitsiyalar, avvalo, investitsiya faoliyati orqali qiymat 

ifodasida iqtisodiy samaradorlikka erishishga qaratilgan boʻlib, bunday investitsiyalar 

natijalari faqat daromad olish bilangina cheklanmaydi. Ular, shuningdek, ishlab 

chiqarish hajmini oshirish, modernizatsiyani ragʻbatlantirish, bozor 

raqobatbardoshligini kuchaytirish, toʻlov balansiga ijobiy taʼsir koʻrsatish, investitsion 

infratuzilmani rivojlantirish va boshqa iqtisodiy koʻrsatkichlarga ham taʼsir qiladi. 

Baholash natijalari shuni koʻrsatadiki, Namangan viloyati respublika hududlari 

orasida yuqori investitsion muhit integral bahosiga ega. Qurilish va savdo 

infratuzilmasi investitsiyalarni jalb qilishda yetakchi omillar sifatida belgilanmoqda. 

Modelda R-kvadrat (R²) qiymati 0,99 dan oshgani, tanlangan omillar yuqori darajada 

izohlovchi kuchga ega ekanligini anglatadi. 

MAPE = 0,94 % va TIC = 0,005 boʻlib, bu prognoz natijalarining aniqligi yuqori 

darajada ekanligini tasdiqlaydi. Shu bilan birga, shahar aholisi ulushining ortishi salbiy 

taʼsir koʻrsatgan boʻlib, bu urbanizatsiya investitsion faollikka bevosita tormozlovchi 

taʼsir koʻrsatayotganini anglatadi. Bu holat shaharsozlik siyosatini qayta koʻrib chiqish 

zarurligini bildiradi. 

Investitsiya faolligini faollashtirishda birlamchi omillarni aniqlash asosida 

qurilgan regressiya modeli mamlakatimizda mintaqaviy investitsiya siyosatini 

rejalashtirishda qoʻllanilishi mumkin. Garchi model Namangan viloyati misolida 

tuzilgan boʻlsa-da, boshqa hududlarda ham moslashtirilgan koʻrsatkichlar orqali tatbiq 

etish imkoniyati mavjud. 

Shahar aholisining ortishi kapital qoʻyilmalaring samaradorligiga salbiy taʼsir 

koʻrsatmoqda. Boshqa tomondan, qurilish va savdo sohalarining faollashuvi 

investitsion oqimni kuchli ragʻbatlantiruvchi omil sifatida namoyon boʻlmoqda. Ushbu 

natijalar ijtimoiy-iqtisodiy siyosatda sektorlararo muvozanatni taʼminlash zarurligini 

koʻrsatadi. Bundan tashqari, modelda foydalanilgan koʻrsatkichlar orasida statistik 

jihatdan ahamiyatli farqlar aniqlangan boʻlib, bu esa ularning amaliyotda qoʻllanish 

imkoniyatini tasdiqlaydi. 

XULOSA VA TAKLIFLAR 

Tadqiqot natijalari shuni koʻrsatadiki, Namangan viloyatining investitsiya muhiti 

yuqori darajada boʻlib, bu holat jalb qilingan investitsiyalar hajmini oshirish uchun 

muqobil imkoniyatlar yaratadi. Quyidagi ilmiy-amaliy tavsiyalar ishlab chiqildi: 

1. Namangan viloyatida investitsiya faoliyatini faollashtirish mintaqaning 

iqtisodiy barqarorligini taʼminlashda hal qiluvchi omil hisoblanadi. Shu sababli, 

investitsiya muhitini yaxshilash va investitsion jozibadorlikni oshirish boʻyicha aniq 

strategiyalar ishlab chiqilib, ularni samarali amalga oshirishda xalqaro ilgʻor 

tajribalardan foydalanish tavsiya etiladi. 

2. Investitsiya faoliyatini modellashtirish asosida oʻtkazilgan SWOT-tahlil 

natijalariga koʻra, hududdagi mavjud kuchli tomonlar (qulay geografik joylashuv, 

resurslar bilan taʼminlanganlik), zaif tomonlar (infratuzilmaning yetarli darajada 

rivojlanmaganligi, davlat-xususiy sheriklik mexanizmlarining sustligi), imkoniyatlar 

(xorijiy investitsiyalarni jalb qilish salohiyati, innovatsion texnologiyalarni tatbiq etish 

imkoniyatlari) va tahdidlar (investitsion muhitning beqarorligi) chuqur tahlil qilindi. 

Ushbu tahlillar asosida rivojlanish yoʻnalishlari belgilandi. 

3. Investitsiya faoliyatini faollashtirish uchun davlat-xususiy sheriklik 

mexanizmlarini joriy etish va rivojlantirish, soliq va subsidiyalar tizimini kengaytirish, 

investorlar uchun qulay investitsiya sharoitlarini yaratish hamda huquqiy asoslarni 

mustahkamlash boʻyicha amaliy choralar ishlab chiqilishi tavsiya etiladi. 

4. Tadqiqotda ishlab chiqilgan iqtisodiy modellashtirish asosidagi prognoz 

parametrlari asosida investitsiyalarni jalb qilishning samarali mexanizmlarini ishlab 

chiqish va amaliyotga joriy etish imkoniyati mavjud. Bu esa investitsiya faoliyatining 

samaradorligini oshirish, mintaqa iqtisodiyotining raqobatbardoshligini kuchaytirish 

va barqaror oʻsishni taʼminlashga xizmat qiladi. 

5. Namangan viloyatida hududiy ekologik boshqaruv va investitsiya siyosatini 

hududlarning oʻziga xos xususiyatlariga moslashtirilgan holda shakllantirish zarur. Bu 

yondashuv hududlararo iqtisodiy nomutanosibliklarni kamaytirishga hamda 

investitsion faoliyat samaradorligini oshirishga xizmat qiladi. 

6. Investitsiyalarni jalb qilish va iqtisodiy faoliyatni rivojlantirishda ekologik 

xavfsizlik talablariga qatʼiy rioya qilish lozim. Shunga muvofiq, ekologik xavfsizlikni 

taʼminlashga qaratilgan tashkiliy-iqtisodiy mexanizmlarni takomillashtirish va 

ularning samaradorligini baholovchi aniq metodik koʻrsatkichlarni ishlab chiqish 

tavsiya etiladi. 

7. Xorijiy tajribani chuqur tahlil qilish va mahalliy sharoitlarga moslashtirish 

orqali mintaqaning iqtisodiy rivojlanishini taʼminlovchi ilgʻor xalqaro metodikalarni 

joriy etish zarur. Bu esa viloyat iqtisodiyotining raqobatbardoshligini oshirishda 

muhim rol oʻynaydi. 

Yuqorida bayon etilgan ilmiy takliflar va amaliy tavsiyalar Namangan viloyatida 

investitsiya faoliyatini faollashtirish hamda barqaror iqtisodiy rivojlanishni 

taʼminlashda muhim ahamiyat kasb etadi. Ular mintaqaning iqtisodiy salohiyatini 

oshirish va investitsion jozibadorligini mustahkamlashga xizmat qiladi. 

